
اسلام آباد (نمائنده جنگ) فیڈرل بورڈ آف ریونیو نے وضاحت کی ہے کہ سویٹزرلینڈ نے اپنے بنکوں میں موجود

پاکستانیوں کی دولت اور اثاثےپاکستان کو واپس کرنے کی کبھی پیشکش نہیں کی ، ایف بی آر نے میڈیا میں آنیوالی ان

خبروں کی تردید کی ہے کہ سویٹزر لینڈ نے پاکستان کو دوہرے ٹیکسوں سے بچائو کے معاہدے کے تحت 2014میں

200ارب ڈالر واپس کرنے کی پیشکش کی ہے، ایف بی آر کے ریکارڈ کے مطابق سویٹزر لینڈ نے کبھی بھی سوئس

بنکوں میں موجود پاکستانیوں کا ایک ڈالر بھی واپس کرنیکی پیشکش نہیں کی ، مزید کہا گیا ہے کہ دوہرے ٹیکسوں سے

بچائو کا معاہده اثاثوں کی واپسی سے متعلق نہیں ، معاہدے کا بنیادی مقصد دوہرے ٹیکسوں سے بچائو کیلئے معلومات

کا تبادلہ ہے اور ان معلومات کا درخواست پر تبادلہ کیا جاتا ہے ، یہ بھی وضاحت کی جاتی ہے کہ سوئس حکام سے

بات چیت کیلئے جونیئر افسران پر مشتمل وفد دہرے ٹیکسوں سے بچائو کے معاہدے کے تحت ہی بھیجا گیا اور ا سوقت

کے چیئرمین ایف بی آر طارق باجوه انتظامی وجوہات کے باعث وفد کیساتھ نہیں جاسکے تھے، اسی طرح سوئس حکام

کی جانب سے وفد کی قیادت بھی ایک جونیئر افسر ہی کر رہا تھا لہٰذا یہ تاثر کہ پاکستان 2014میں سوئس بنکوں سے

پاکستانیوں کا پیسہ واپس لا سکتا تھا اور اس وجہ سے پاکستان کو نقصان ہوا، مکمل طور پر غلط ہے ۔

